
                       ÁREA SANITARIA DE VIGO

SANIDADE PREMIA O PLAN LOCAL DE SAÚDE DO CENTRO DE ATENCIÓN PRIMARIA
DE SÁRDOMA

• Preto do 50% dos servizos de Atención Primaria galegos xa contan cun plan
local de saúde

• A Xunta prevé completar  no 2026 a  implantación destes instrumentos de
planificación, que adaptan a actividade dos centros de Atención Primaria ás
necesidades particulares da súa poboación

• Nesta convocatoria, un total de 11 centros de saúde de toda Galicia obtiveron
premios en 7 categorías, sendo no caso de Sárdoma na de “excelencia”

Vigo, 14 de marzo de 2024.- O centro de saúde de Sárdoma, en Vigo, foi premiado
onte  pola  Consellería  de  Sanidade  polo  seu  plan  local  de  saúde  na  categoría  de
excelencia.  O premio foi  entregado polo  conselleiro de Sanidade en funcións,  Julio
García  Comesaña,  nun  acto  celebrado  no  Edificio  Administrativo  de  San  Lázaro,
acudindo  á  súa  recepción  o  xefe  do  Servicio  de  Atención  Primaria  do  centro  de
Sárdoma, o Dr. Fernando Isidro Lago Deibe. 

 
Estes premios anuais galardoan o deseño e execución dos plans da saúde deseñados
por distintos centros de saúde de Galicia, dividíndose os galardóns en sete categorías:
iniciativa  innovadora,  investigadora,  dimensión comunitaria,  atención á  cronicidade,
dimensión profesional, atención domiciliaria, dimensión de procesos, accesibilidade e
actividade no medio rural e excelencia.

No centro, o conselleiro de Sanidade en funcións, Julio García Comesaña; á esquerda, o Dr. Lago Deibe, 
xefe de Servizo do C. S. Sárdoma; e á dereita, o xefe de Servizo do C. S. A Estrada, o Dr. Sánchez Castro 

Segundo  explicou  o  xefe  do  Servizo  de  Atención  Primaria  do  centro  de  saúde  de
Sárdoma, o Dr.  Lago Deibe:  “Neste ano vimos de traballar  de maneira intensa por
alcanzar  o  máximo  do  previsto  nos  nosos  obxectivos  e  tratamos  de  xestionar  o
exercicio  pensando sempre na calidade interna do noso servizo,  para  que  redunde
nunha maior calidade na asistencia aos nosos pacientes”.

Implantación paulatina
Compre  indicar  que,  preto  do  50%  dos  servizos  de  Atención  Primaria  galegos  xa
contan cun plan local de saúde, e que a Xunta prevé completar no 2026 a implantación
destes  instrumentos  de  planificación,  que  adaptan  a  actividade  dos  centros  de
primaria ás necesidades particulares da súa poboación.

No acto, o conselleiro de Sanidade en funcións, Julio García Comesaña, quen estivo
acompañado pola  directora  xeral  de Planificación  e  Reforma Sanitaria,  Sofía López
Linares, felicitou aos profesionais dos servizos premiados: A Estrada, Sárdoma (Vigo),
Vilanova de Arousa, Os Mallos (A Coruña), O Barco de Valdeorras, Castro Caldelas,
Virxe  Peregrina  (Pontevedra),  Mondoñedo,  Illas  Canarias  (Lugo),  Cedeira  e
Mariñamansa (Ourense), remarcando, na súa intervención, que os plans locais de saúde
reflicten o compromiso dos grupos de traballo de cada servizo de Atención Primaria. 

Trátase,  -proseguiu  o  conselleiro-,  de  equipos  multidisciplinares  integrados  por
persoal médico, de enfermaría, pediatras, odontólogos e hixienistas dentais, así como
persoal  de  nutrición,  fisioterapia,  farmacia,  traballo  social,  saúde  da  muller  ou  de
xestión. O éxito do seu traballo redunda no fortalecemento da Atención Primaria, -dixo
Comesaña-.

Para o máximo responsable do Sergas, os plans locais de saúde dan paso a unha mellor
organización do traballo e ao desenvolvemento da función comunitaria dos centros de
saúde co obxecto de que os traballadores de cada centro participen en labores de
promoción e prevención da saúde, en colaboración cos servizos do seu concello, os
centros educativos, os servizos sociais, as asociacións e a cidadanía.

Radiografía da saúde da veciñanza
Na súa intervención no acto, o conselleiro remarcou que cada plan inclúe un conxunto
de accións definidas por parte dos responsables dos servizos de Atención Primaria e,
pola  súa  parte,  as  xerencias  das  áreas  sanitarias  adquiren  un  compromiso  de
colaboración e soporte, o que supón que estes plans son a mellor radiografía da saúde
da veciñanza de cada unha destas localidades.

Tal e como incidiu Comesaña, a posta en marcha destes plans deriva en melloras na
xestión  da  demanda,  eficiencia,  seguridade,  aprendizaxe,  innovación  e  motivación,
ademais  de  avances  na  prevención  e  na  atención  ao  paciente  crónico  e  ao  do
domiciliario. Ao respecto sinalou que os usuarios de todas as áreas sanitarias valoran

os  servizos  con  plans  locais  de  saúde  cun sobresaliente,  de  acordo coas  enquisas
realizadas pola Consellería de Sanidade.

O  conselleiro  tamén  destacou  outras  medidas  postas  en  marcha  polo  seu
departamento para poñer ao paciente no centro do sistema e que permiten garantir
unha mellor asistencia sanitaria, entre as que citou a Estratexia de Saúde de Galicia
2030 ou a de Economía Circular.

Comesaña dixo que estes plans locais marcan unha folla de ruta que está a ser axente
de cambio na Atención Primaria, e que levará ao seu departamento a mellorar a saúde
da poboación e  a  eficiencia  do servizo,  ademais de incrementar a  satisfacción dos
profesionais e a calidade da experiencia do paciente. 

Para  rematar  a  súa  intervención,  o  conselleiro  reiterou  o  agradecemento  aos
profesionais da sanidade e aos axentes sociais pola posta en marcha destes plans, que
están a posibilitar a mellora da calidade asistencial dos doentes, ademais de reducir a
incidencia das patoloxías máis prevalentes en cada concello, así como tecer redes de
colaboración integrando o centro sanitario coa súa contorna en beneficio da saúde da
poboación.

Especificidade
No caso de Sárdoma, as liñas xerais deste plan baséanse no desenvolvemento do seu
labor clínico en Atención Primaria, na asistencia domiciliaria, na elaboración e posta en
marcha de varios procesos para a prevención e a atención a pacientes crónicos, na
realización de actividades en formación continuada, na xestión da calidade, así como
labores de investigación no seu ámbito.

Xunto con isto, no plan de Sárdoma é habitual todos os anos facer un especial fincapé
no  tema  da  relación  coa  contorna  veciñal,  a  través  de  encontros  periódicos  con
asociacións de pacientes da zona, centros de servizos, colexios e mesmo asociacións
veciñais.

